
Pelaksanaan e-pembelajaran dalam sistem pendidikan telah berkembang pesat, 

khususnya di sekolah, selaras dengan reformasi pendidikan yang semakin maju. 

Kajian ini mengkaji pengaruh gaya kepemimpinan guru besar, iaitu transformasional 

dan instruksional, serta kompetensi ICT guru terhadap motivasi guru dalam 

mengaplikasikan e-pembelajaran. Selain itu, kajian ini menganalisis demografi guru, 

termasuk jantina, pengalaman mengajar, dan kelulusan akademik, sebagai moderator 

kepada motivasi guru. Kajian ini melibatkan 480 orang guru daripada 38 sekolah 

rendah di Melaka, Negeri Sembilan, dan Johor, menggunakan reka bentuk kuantitatif 

deskriptif korelasi. Data dikumpulkan melalui soal selidik MLQ (Multi Factor 

Leadership Questionnaire), Principal Instructional Management Rating Scale 

(PIMRS) untuk gaya kepemimpinan, dan soal selidik kompetensi ICT diadaptasi 

berdasarkan model TPACK. Tahap motivasi guru pula diukur menggunakan 

instrumen yang diadaptasi berdasarkan model TAM. Analisis data menggunakan 

kaedah statistik seperti kekerapan, peratusan, min, sisihan piawai, ANOVA, analisis 

korelasi Pearson, regresi, dan analisis SEM multi-model melalui AMOS. Dapatan 

menunjukkan bahawa gaya kepemimpinan transformasional dan instruksional guru 

besar serta motivasi guru adalah pada tahap tinggi, manakala kompetensi ICT guru 

berada pada tahap sederhana. Analisis SEM mengesahkan bahawa gaya 

kepemimpinan guru besar dan kompetensi ICT guru memberi pengaruh dan kesan 

langsung terhadap motivasi guru, dengan kedua-dua faktor menyumbang 62.1% 

kepada varians motivasi. 

 

Kajian ini mendapati bahawa kepemimpinan transformasional dan instruksional guru 

besar serta kompetensi ICT guru memainkan peranan penting dalam meningkatkan 

motivasi guru untuk melaksanakan e-pembelajaran. Selain itu, demografi seperti 

jantina dan kelulusan akademik bertindak sebagai moderator ke atas hubungan antara 

kompetensi ICT guru dan motivasi mereka, manakala demografi tidak bertindak 

sebagai moderator ke atas hubungan antara kepemimpinan guru besar dan motivasi. 

Oleh itu, disarankan agar Kementerian Pendidikan memberi tumpuan kepada program 

pembangunan profesional yang memperkukuh kompetensi ICT guru mengikut ciri 

demografi mereka. Kajian ini menekankan pentingnya gabungan kepemimpinan, 

kompetensi ICT, dan faktor demografi dalam mengoptimumkan pelaksanaan e-

pembelajaran. Memartabatkan Kepemimpinan Guru Besar, Memperkukuh 

Kompetensi ICT Guru, Memperkasakan Motivasi Guru. 

 

Kata Kunci: Transformasional, Instruksional, Kompetensi ICT, Motivasi E-

Pembelajaran 

 

SDG: MATLAMAT 4: Pendidikan Berkualiti  

E-learning has increasingly become a vital component of the education system, 

particularly in schools undergoing reform. This study examines how school heads’ 

leadership styles, specifically transformational and instructional, alongside teachers’ 

ICT competency, influence teachers’ motivation in implementing e-learning. It also 

explores the moderating effects of teacher demographics, such as gender, teaching 

experience, and academic qualifications, on motivation. Conducted as a descriptive 

quantitative correlation study, the research utilized the MLQ (Multi-Factor Leadership 

Questionnaire) and the Principal Instructional Management Rating Scale (PIMRS) to 

assess school heads’ leadership styles. Teachers’ ICT competency was measured using 

an adapted TPACK-based questionnaire, while their motivation to implement e-

learning was evaluated through an instrument aligning with the TAM model. A total 

of 480 teachers from 38 primary schools in Melaka, Negeri Sembilan, and Johor 

participated. Data were analysed through frequency, percentage, mean, standard 

deviation, ANOVA, Pearson correlation (with p set at 0.05), regression, and structural 

equation modelling (SEM) using AMOS. The results indicated high levels of 

transformational and instructional leadership among school heads and strong teacher 

motivation to implement e-learning, though ICT competency among teachers 

remained moderate. The SEM analysis confirmed direct effects of leadership styles 

and ICT competency on teacher motivation, with these factors explaining 62.1% of the 

variance in motivation. 

This study identifies that school heads’ transformational and instructional leadership 

and teachers' ICT competencies play a crucial role in enhancing teachers' motivation 

to implement e-learning. Additionally, demographic factors such as gender and 

academic qualifications moderate the relationship between teachers' ICT competencies 

and their motivation, while demographics do not moderate the relationship between 

principals' leadership and motivation. Therefore, the Ministry of Education should 

focus on professional development programs that strengthen teachers' ICT 

competencies tailored to their demographic characteristics. This study highlights the 

importance of integrating leadership, ICT competencies, and demographic factors to 

optimize e-learning implementation. Elevating School Heads’ Leadership, 

Strengthening Teachers’ ICT Competence, Empowering Teachers’ Motivation. 

Keywords: Transformational, Instructional, ICT Competency, E-Learning Motivation 

SDG: GOAL 4: Quality Education,  

BAB 1 

PENGENALAN 

 

1.1 Pendahuluan 

Falsafah Pendidikan Kebangsaan Malaysia bertujuan melahirkan insan yang seimbang 

dari segi jasmani, emosi, rohani, dan intelek, menjadi panduan utama dalam 

pembangunan sistem pendidikan negara. Pelan Pembangunan Pendidikan Malaysia 

(PPPM) 2013–2025 pula digubal untuk merealisasikan falsafah ini melalui pelbagai 

anjakan strategik, termasuk pemerkasaan kepimpinan sekolah dan penggunaan 

teknologi dalam pengajaran. Dalam konteks ini, motivasi guru memainkan peranan 

penting dalam mengaplikasikan e-pembelajaran, yang semakin relevan dengan 

perkembangan teknologi dan keperluan pendidikan abad ke-21 (Jekri & Han, 2020; 

Madzlan & Abu Bakar, 2022). Lebih-lebih lagi, dalam situasi VUCA (volatility, 

uncertainty, complexity, ambiguity), di mana penggunaan teknologi dalam pendidikan 

semakin meluas, tahap motivasi guru yang tinggi adalah diperlukan untuk 

mengaplikasikan e-pembelajaran secara berkesan. Guru besar, sebagai pemimpin 

sekolah, mempunyai tanggungjawab untuk meningkatkan motivasi guru dalam 

mengaplikasikan e-pembelajaran. 

 

Justeru itu, kepemimpinan yang berkesan oleh guru besar dapat mempengaruhi 

motivasi guru, yang seterusnya meningkatkan pencapaian pelajar dan memenuhi 

matlamat Falsafah Pendidikan Kebangsaan (Baharuzaini Baharin et al., 2017; Sauri et 

al., 2018). Kajian-kajian lepas menunjukkan bahawa kepemimpinan di sekolah adalah 

kunci untuk memastikan pentadbiran yang baik, meningkatkan motivasi guru, 

memperkasakan pelaksanaan kurikulum yang berkesan, dan mewujudkan situasi 

pembelajaran yang kondusif (Muchiri & Were, 2016; Sandar et al., 2018; Yalçınkaya 

et al., 2021; Zarwini et al., 2022). 

 

Tambahan pula, kompetensi ICT guru adalah penting dalam era digital ini. 

Penggunaan teknologi dalam pembelajaran dan pemudahcaraan (PdPc) menjadi 

semakin penting, di mana guru perlu menguasai teknologi untuk meningkatkan kualiti 

pengajaran (Lau & Rosli, 2020; Hamid et al., 2021). Sistem pembelajaran di Malaysia 

kini lebih bergantung kepada teknologi seperti Google Classroom dan aplikasi lain, 

menggantikan kaedah tradisional. Hal ini sejalan dengan matlamat anjakan ketujuh 

PPPM yang menekankan pemanfaatan ICT dalam pendidikan. Oleh itu, guru perlu 

mempersiapkan diri dengan pengetahuan dan kemahiran ICT untuk memenuhi 

keperluan pendidikan masa kini. 

 

Kesimpulannya, falsafah pendidikan Malaysia yang berfokus kepada pembangunan 

individu secara holistik memerlukan kepemimpinan yang berkesan oleh guru besar, 

penguasaan ICT oleh guru, dan motivasi yang tinggi di kalangan guru. Semua elemen 

ini adalah penting untuk mencapai kecemerlangan dalam pendidikan dan memenuhi 

matlamat Falsafah Pendidikan Kebangsaan. Penyelidikan yang mendalam dan 

pelaksanaan strategi yang berkesan adalah diperlukan untuk memastikan kejayaan 

sistem pendidikan di Malaysia. 

 

1.2 Latar Belakang Kajian 

 

Kemajuan pesat dalam teknologi maklumat dan komunikasi telah memaksa para 

pendidik, khususnya guru, untuk menghadapi cabaran sistem pendidikan dalam 

konteks VUCA (volatility, uncertainty, complexity, ambiguity), yang semakin tidak 

dapat dijangka (Pultoo & Oojorah, 2020; Yaccob, & John, 2023). Dalam dunia 

pendidikan, situasi ini memberi kesan besar kepada motivasi guru, terutama dalam 

mengadaptasi e-pembelajaran dan ICT untuk menyediakan pelajar menghadapi 

cabaran masa depan. Hal ini kerana, e-pembelajaran bukan hanya memberi peluang 

untuk meningkatkan kualiti pengajaran, tetapi juga merapatkan jurang digital antara 

pelajar serta meningkatkan pengalaman pembelajaran secara keseluruhan.  

 

Salah satu strategi untuk menghadapi situasi ini adalah dengan melaksanakan 

penerapan teknologi maklumat dan komunikasi (ICT) dan e-pembelajaran yang boleh 

memainkan peranan yang penting dalam mentransformasikan pendidikan yang dapat 

meningkatkan pengalaman pembelajaran, merapatkan jurang digital, dan menyediakan 

pelajar untuk mengharungi masa hadapan (Waller et al., 2019; Khan et al., 2023). Hal 

ini adalah kerana, terdapatnya permintaan dan penggunaan teknologi maklumat dan 

komunikasi ICT yang tinggi dalam pelbagai sektor terutamanya pendidikan. Perkara 

ini dapat dilihat di mana mengikut statistik tahun 2020, kadar penggunaan internet 

individu di Malaysia meningkat daripada 84.2% pada 2019 kepada 89.6%, manakala 

kadar penggunaan komputer meningkat daripada 72.1% pada 2019 kepada 80.0% pada 

2020 (Jabatan Perangkaan Malaysia, 2021). Oleh yang demikian, berdasarkan analisis 

penggunaan teknologi yang semakin meluas ini beberapa pendekatan telah diambil 

oleh Kementerian Pendidikan Malaysia untuk merealisasikan penerapan teknologi 

dalam sistem pendidikan. Antara pendekatan yang diambil ialah Kementerian 

Pendidikan Malaysia telah menekankan kepentingan penerapan ICT dalam Pelan 

Pembangunan Pendidikan Malaysia (2013-2025) pada anjakan ketujuh iaitu 

memanfaatkan penggunaan ICT untuk meningkatkan kualiti pembelajaran 

(Kementerian Pendidikan Malaysia, 2021). Berdasarkan analisis penggunaan dan 

kepentingan teknologi ini dapat membuktikan bahawa pengetahuan dan penerapan 

ICT dalam kehidupan harian pada masa kini dan juga sektor pendidikan adalah sangat 

penting dan menjadi sebagai satu cabang ilmu pengetahuan dan kemahiran yang perlu 

dikuasai. Justeru itu, pemimpin di sekolah seperti guru besar dan guru perlulah sentiasa 

memainkan peranan untuk mentadbir sekolah dengan berkesan dan mempunyai 

keupayaan untuk menggunakan teknologi untuk menyokong pembelajaran pelajar. 

 

Sehubungan dengan itu, salah satu cabaran terbesar dalam sistem pendidikan adalah 

mengekalkan tahap motivasi dalam kalangan guru semasa ICT seperti e-pembelajaran 

dilaksanakan dalam proses pengajaran dan pemudahcaraan. Hal ini demikian kerana 

motivasi guru dianggap sebagai salah satu faktor penting, terutamanya dalam 

mengekalkan momentum dan rentak yang akan menentukan hala tuju proses 

pengajaran dan pembelajaran abad ke-21, serta memberi impak positif kepada 

motivasi murid (Lai & Han, 2020; Paudel, 2020). Motivasi guru dalam penerapan ICT 

dan e-pembelajaran juga bukan sahaja dianggap sebagai pemangkin transformasi 

pengajaran dan pemudahcaraan (PdPc) malah turut menyumbang kepada transformasi 

bidang profesion perguruan ke arah produktiviti yang lebih berkesan (Vinathan, 2016; 

Stumbrienė et al., 2024). Oleh itu, motivasi guru dianggap penting dalam 

menggalakkan kesan positif dalam proses pengajaran dan pembelajaran, yang 

seterusnya mewujudkan kecemerlangan dalam kalangan pelajar. Pada masa yang 

sama, motivasi pengajaran guru yang tinggi juga berpotensi untuk mendorong pelajar 

terlibat secara aktif dalam bilik darjah, memastikan pelaksanaan transformasi 

pendidikan di bawah Pelan Pembangunan Pendidikan Malaysia dapat dilaksanakan 

dengan efektif. 

Oleh yang demikian, salah satu faktor dalam mempengaruhi kejayaan dalam 

mengaplikasikan e-pembelajaran dan ICT di sekolah pada zaman serba canggih yang 

dilengkapi dengan teknologi terutamanya dalam era pendidikan adalah melalui gaya 

kepemimpinan (Talip & Tiop, 2020). Hal ini dapat dilihat di mana Kementerian 

Pendidikan Malaysia dalam anjakan kelima Pelan Pembangunan Pendidikan Malaysia 

PPPM (2013-2025) iaitu menerapkan kepemimpinan berprestasi tinggi di sekolah dan 

memfokuskan kepada dua jenis kepemimpinan iaitu kepemimpinan transformasional 

dan instruksional (Noorshazrina Faustine & Mohd Izham Mohd Hamzah, 2017; 

Kamsudin et al., 2020). Ini kerana kedua-dua kepemimpinan ini mempunyai dimensi 

yang berbeza iaitu kepemimpinan transformasi mempunyai empat dimensi utama, 

iaitu memupuk pengaruh atau karisma yang diingini, membina rangsangan intelek, 

pertimbangan peribadi, dan motivasi yang memberi inspirasi yang boleh menjadi 

sebagai perangsang kemajuan dalam sistem pendidikan khususnya dalam perubahan 

organisasi  (Parris & Peachey, 2013; Mei Kin, Abdull Kareem, Nordin, & Wai Bing, 

2017). Manakala kepemimpinan instruksional mempunyai tiga dimensi iaitu 

menentukan misi sekolah, menguruskan program pengajaran dan mewujudkan iklim 

pembelajaran sekolah di mana pengaruh tingkah laku guru besar terhadap pengajaran 

dan pembelajaran (Duman et al., 2021; Nara & Mansor, 2021). Berdasarkan definisi 

kedua-dua gaya kepemimpinan ini menunjukkan bahawa guru besar juga sebagai 

seorang pemimpin perlu lebih bersedia dan peka dalam menerima terhadap perubahan 

yang berlaku secara mendadak dalam menerapkan ICT dalam organisasi serta proses 

pengajaran dan pemudahcaraan. Oleh sebab itu, kepemimpinan dan kesedaran 

kepentingan penerapan ICT dalam kurikulum di kalangan pemimpin, pentadbir dan 

juga guru adalah amat penting dalam memastikan pengurusan serta penerapan e-

pembelajaran di sekolah berjalan dengan lancar dan berkesan. 

Seterusnya, kompetensi ICT yang optimum dikalangan guru perlu dititikberatkan bagi 

merealisasikan penerapan ICT dalam sistem pendidikan. Kompetensi ICT guru 

merujuk kepada pengetahuan dan kemahiran untuk menggunakan teknologi dengan 

berkesan dalam strategi pengajaran dan pemudahcaraan (PdPc) (Darus & Hamid, 

2018; Bakar & Nasri, 2021). Guru yang mempunyai kompetensi teknologi maklumat 

dan komunikasi ICT yang optimum adalah lebih bermotivasi untuk mengaplikasikan 

teknologi seperti e-pembelajaran dalam proses pengajaran dan pemudahcaraan dan 

berupaya mewujudkan kaedah pembelajaran yang lebih menarik dan interaktif. Oleh 

sebab itu, tahap kompetensi ICT yang tinggi dikalangan guru adalah salah satu faktor 

yang boleh mempengaruhi motivasi guru dalam mengaplikasikan e-pembelajaran 

dalam proses pengajaran dan pemudahcaraan dan secara tidak langsung hal ini boleh 

membawa kepada peningkatan prestasi pelajar yang lebih baik. 

 

Walau bagaimanapun, berdasarkan kajian lepas telah menunjukkan bahawa jantina, 

pengalaman mengajar, dan tahap pendidikan guru boleh memberi kesan kepada 

motivasi mereka untuk melaksanakan ICT dalam pengajaran mereka (Triyanto, 2016; 

Abdullah, 2019; & Jekri & Han, 2020). Faktor jantina telah didapati menjadi faktor 

motivasi guru untuk melaksanakan ICT. Kajian telah menunjukkan bahawa guru 

wanita lebih cenderung bermotivasi untuk menggunakan ICT dalam pengajaran 

mereka berbanding guru lelaki (G. Serin, 2015; Lubis et al., 2020). Hal ini disebabkan 

oleh fakta bahawa guru wanita sering lebih tertumpu kepada pembelajaran berpusatkan 

pelajar dan mungkin melihat ICT sebagai alat untuk meningkatkan penglibatan pelajar 

dan hasil pembelajaran. Pengalaman mengajar juga merupakan faktor utama motivasi 

guru untuk melaksanakan ICT. Guru yang mempunyai pengalaman bertahun-tahun 

cenderung kurang bermotivasi untuk menggunakan ICT dalam pengajaran mereka 

daripada guru baru (Jekri & Han, 2020; Habibah et al., 2024). Hal ini disebabkan oleh 

guru-guru baru lebih terbuka kepada kaedah dan teknologi pengajaran baru dan 

melihat penerapan ICT seperti e-pembelajaran sebagai kaedah yang efektif untuk 

meningkatkan pembelajaran pelajar. Seterusnya, kelulusan akademik guru juga 

merupakan faktor motivasi guru untuk melaksanakan ICT. Guru-guru yang 

mempunyai tahap pendidikan yang lebih tinggi cenderung untuk lebih bermotivasi 

untuk menggunakan ICT dalam pengajaran mereka daripada mereka yang mempunyai 

tahap pendidikan yang lebih rendah (Sharma & Srivastava, 2020; Yahya et al., 2022). 

Hal ini disebabkan oleh guru-guru yang mempunyai tahap pendidikan yang lebih 

tinggi mempunyai lebih banyak pendedahan kepada ICT untuk mengaplikasikan e-

pembelajaran dan mungkin mempunyai pemahaman yang lebih baik tentang potensi 

manfaatnya untuk pembelajaran pelajar. 

 

Kesimpulannya, kejayaan pelaksanaan penerapan ICT seperti mengaplikasikan e-

pembelajaran merentas kurikulum melalui sistem pendidikan terutamanya dalam 

persekitaran VUCA bergantung kepada motivasi guru, kompetensi ICT guru, gaya 

kepemimpinan guru besar dan juga demografi guru. Guru-guru yang mempunyai 

kompetensi ICT yang optimum dan bermotivasi untuk menggunakan teknologi di 

dalam bilik darjah, bersama-sama dengan sokongan dan bimbingan daripada 

kepimpinan guru besar dapat mengintegrasikan teknologi secara berkesan ke dalam 

amalan pengajaran dan pemudahcaraan yang akhirnya akan memberi manfaat kepada 

prestasi akademik pelajar. 

 
 

 

 



© C
OPYRIG

HT U
PM

 

8 

 

1.3 Penyataan Masalah Kajian. 

Kemajuan teknologi maklumat dan komunikasi (ICT) telah mengubah landskap 

pendidikan dengan e-pembelajaran menjadi platform penting untuk 

mentransformasikan pengajaran tradisional kepada yang lebih interaktif, inovatif, dan 

efektif. Secara tidak langsung e-pembelajaran mampu menawarkan pelbagai kelebihan 

dengan menggunakan teknologi dalam meningkatkan prestasi akademik pelajar 

(Nanang et al., 2021; Madzlan & Abu Bakar, 2022). Akan tetapi, tahap keberkesanan 

e-pembelajaran banyak bergantung kepada motivasi guru untuk mengaplikasikan 

kaedah ini secara konsisten dan berkesan. Ini adalah kerana motivasi guru memainkan 

peranan yang penting dalam proses pengajaran dan pembelajaran dan merupakan salah 

satu faktor asas yang memberi kesan positif terhadap mana-mana proses pembelajaran 

pendidikan (Beardsley et al. 2021; Hassan & Hashim 2021).  

 

Namun, di Malaysia, walaupun terdapat kesedaran tentang potensi e-pembelajaran 

dalam meningkatkan pengalaman pembelajaran dan meningkatkan hasil akademik, 

tetapi motivasi guru untuk mengintegrasikan kaedah ini masih berada pada tahap 

rendah hingga sederhana (Vinathan, 2016; Darus & Hamid, 2018; Sher Ryn & SC, 

2020; Letchmanan & Saad, 2021; Rojalai & Hashim, 2022).  Darus dan Hamid, (2018) 

pula mendapati bahawa walaupun terdapat pertambahan kelengkapan peralatan 

komputer dan teknologi di sekolah namun tahap motivasi pengajaran guru adalah tidak 

konsisten dalam kalangan guru-guru dalam penggunaan ICT disebabkan oleh 

kebanyakan mereka menolak penerapan ICT dalam pendidikan. Hal ini 

membimbangkan kerana motivasi guru memainkan peranan penting dalam 

menentukan keberkesanan proses pengajaran dan pembelajaran, terutama dalam 

meningkatkan hasil pembelajaran murid-murid (Evonne & Gregory, 2017; Hassan & 

Hashim 2021; Madzlan & Abu Bakar, 2022). Oleh yang demikian, dengan pelbagai 

isu yang sering dikaitkan dengan motivasi guru sekolah rendah dalam 

mengaplikasikan e-pembelajaran, adalah jelas bahawa kajian yang lebih mendalam 

dan menyeluruh masih perlu dijalankan. Ini termasuklah meneliti faktor-faktor yang 

mempengaruhi motivasi guru yang boleh meningkatkan motivasi mereka dalam 

mengaplikasikan e-pembelajaran. Kajian ini bukan sahaja penting untuk memahami 

isu-isu yang wujud, tetapi juga untuk membina dasar dan amalan yang lebih baik bagi 

memastikan keberkesanan e-pembelajaran di peringkat sekolah rendah. 

 

Untuk mengatasi permasalahan tahap motivasi guru yang rendah dan sederhana dalam 

mengaplikasikan e-pembelajaran, adalah penting untuk mengkaji faktor-faktor yang 

boleh meningkatkan motivasi guru dalam penggunaan teknologi atau e-pembelajaran. 

Salah satu faktor yang dikenal pasti ialah pengaruh daripada gaya kepemimpinan guru 

besar di sekolah. Berdasarkan anjakan yang kelima PPM 2013-2025 menyatakan 

bahawa setiap sekolah perlu mempunyai pemimpin berprestasi tinggi (Kementerian 

Pelajaran Malaysia, 2021). Salah satu ciri pemimpin berprestasi tinggi ini iaitu 

cemerlang dari semua aspek termasuklah menguasai dan mempunyai kompetensi ICT 

yang optimum untuk mentadbir sekolah dengan efektif (Sinnappen et al., 2019). Hal 

ini kerana gaya kepemimpinan berprestasi tinggi dan berkesan mampu meningkatkan 

motivasi guru dan menyediakan persekitaran yang kondusif bagi mereka dalam 

mengaplikasikan e-pembelajaran (Ying & Alias, 2021; Visvanathan & Mavani, 2022). 

Selain itu, kepimpinan yang berprestasi tinggi juga merupakan salah satu elemen yang 

mempengaruhi motivasi guru untuk mengintegrasikan ICT dalam proses pembelajaran 

dan pemudahcaraan (Siti Fatimah & AB. Halim, 2010; Prasad et al., 2015; Siti Hajar 

& Suguneswary, 2016). Oleh itu, gaya kepimpinan guru besar menjadi faktor penting 

dalam mempengaruhi motivasi guru untuk menggunakan teknologi dan e-

pembelajaran secara efektif. 

 

Justeru itu, kompetensi ICT guru juga adalah salah satu faktor utama yang 

mempengaruhi tahap motivasi guru dalam mengaplikasikan e-pembelajaran dalam 

bilik darjah. Perkara ini juga dititikberatkan oleh Standard Kompetensi Digital yang 

menekankan semua guru dan pelajar perlu mahir dalam ICT dan juga Pelan 

Pembangunan Pendidikan Malaysia (2013-2025) pada anjakan ketujuh di mana guru-

guru perlu memanfaatkan ICT untuk meningkatkan kualiti pembelajaran 

(Kementerian Pendidikan Malaysia, 2021). Ini adalah kerana kompetensi ICT tidak 

hanya melibatkan kemahiran teknikal menggunakan peralatan teknologi, tetapi 

meliputi penguasaan pengetahuan pedagogi untuk mengintegrasikan teknologi dengan 

berkesan dalam proses pembelajaran (Hamid et al., 2021; Ying & Alias, 2021). Selain 

itu, hasil kajian oleh Yamat (2021) dan Saimi & Yamat (2021), mendapati bahawa 

guru yang memiliki kompetensi teknologi yang optimum lebih bermotivasi untuk 

mengaplikasikan e-pembelajaran memandangkan mereka lebih selesa dan berupaya 

menggunakan perisian, aplikasi, dan alat teknologi untuk menyokong pembelajaran 

pelajar. Guru yang mempunyai kompetensi ICT yang tinggi juga berupaya melengkapi 

dirinya dengan pengetahuan mengenai method yang bersesuaian dalam 

mengintegrasikan teknologi dalam pedagogi (Rojalai & Hashim, 2022). Hal ini secara 

tidak langsung guru bersedia untuk mencuba pendekatan pengajaran yang inovatif, 

yang pada akhirnya memberi impak positif kepada motivasi mereka.  

 

Sebaliknya, guru yang mempunyai tahap kompetensi ICT yang rendah cenderung 

untuk mengalami kerisauan dan ketidakpastian, yang menjejaskan motivasi mereka 

untuk mencuba dan meneroka kaedah e-pembelajaran (Usher et al., 2021).  Dengan 

demikian, jelaslah bahawa tahap kompetensi ICT guru memainkan peranan yang 

penting dalam menentukan tahap motivasi guru dalam mengaplikasikan e-

pembelajaran secara efektif. Hal ini kerana hanya guru yang yakin dan berkemahiran 

dalam penggunaan teknologi akan mampu untuk memanfaatkan potensi teknologi 

sepenuhnya dalam meningkatkan keberkesanan pengajaran dan pembelajaran. Oleh 

itu, kajian lanjut perlu pengaruh kompetensi ICT guru terhadap tahap motivasi mereka, 

bagi membolehkan usaha intervensi yang lebih spesifik dan berkesan dapat dirancang 

dan dilaksanakan dalam sistem pendidikan. 

 

Dalam pada itu, hasil kajian lepas Sandar, (2018); Othman, (2021); dan M Mohd Siraj 

et al., (2022) menunjukkan terdapat perkaitan antara gaya kepemimpinan guru besar 

dengan motivasi guru secara umum. Namun demikian, kajian yang mengkaji pengaruh 

gaya kepemimpinan transformasional dan instruksional guru besar terhadap motivasi 

guru dalam mengaplikasikan e-pembelajaran masih belum dilaksanakan dalam 

konteks nasional. Kajian seperti ini adalah sangat penting terutamanya kepemimpinan 

transformasional dan kepemimpinan instruksional yang ditekankan dalam Pelan 

Pembangunan Pendidikan Malaysia 2013-2025. Tambahan pula, transformasional 

sistem pendidikan iaitu penggunaan teknologi maklumat dan komunikasi merentas 

kurikulum seperti e-pembelajaran yang meluas memerlukan pelaksanaan kajian 

empirikal berkaitan pengaruh gaya kepemimpinan guru besar terhadap motivasi 

pengajaran guru dalam mengaplikasikan e-pembelajaran. 

 

Selain daripada itu, faktor demografi seperti jantina, pengalaman mengajar, dan 

kelulusan akademik turut memainkan peranan penting dalam menentukan tahap 

motivasi seseorang guru dalam melaksanakan tugas dan tanggungjawab mereka 

(Triyanto, 2016; Abdullah, 2019; Jekri & Han, 2020). Sebagai contoh, pengalaman 

mengajar dan jantina berperanan sebagai moderator di mana pengalaman mengajar 

yang lebih lama cenderung untuk memberi motivasi yang lebih tinggi kepada guru 

dalam menggunakan pelbagai kaedah pengajaran, termasuk e-pembelajaran, manakala 

jantina pula mempengaruhi motivasi dan tahap penerimaan terhadap penggunaan 

teknologi dalam pengajaran (Sharma & Srivastava, 2020). Walaupun faktor-faktor ini 

dapat memberikan gambaran yang lebih baik mengenai motivasi guru, kajian 

mengenai aspek demografi guru ini masih kurang dijalankan secara meluas, 

menyebabkan kekurangan data yang tepat untuk memahami peranan sebenar faktor-

faktor ini dalam konteks motivasi guru (Mahdi & Al-dera, 2013; Bambang Budi 

Wiyono, 2016; Sharma & Srivastava, 2020). Kajian yang lebih mendalam mengenai 

faktor demografi ini penting untuk mengenal pasti perbezaan individu antara guru 

yang boleh mempengaruhi tahap motivasi mereka dalam mengintegrasikan e-

pembelajaran. Oleh sebab itu, kajian mengenai demografi guru sebagai moderator 

kepada pengaruh gaya kepemimpinan transformasional dan instruksional guru besar 

serta kompetensi ICT guru terhadap motivasi guru dalam mengaplikasikan e-

pembelajaran perlu dilaksanakan (Sandar et al., 2018; Omar et al., 2019). Kajian ini 

penting untuk memahami bagaimana faktor-faktor demografi boleh mengubah 

hubungan antara kepemimpinan sekolah dan motivasi guru, dengan fokus khusus pada 

pengintegrasian teknologi dalam proses pengajaran dan pembelajaran. Dengan 

memahami faktor-faktor demografi ini, strategi yang lebih sesuai dan tepat dapat 

dirangka untuk meningkatkan motivasi guru dan memastikan penggunaan e-

pembelajaran yang lebih meluas dan efektif di sekolah-sekolah. 

1.4 Objektif Kajian 

 
Berdasarkan penerangan fakta dan permasalahan terhadap hubungan gaya 

kepemimpinan dan kompetensi ICT guru terhadap motivasi guru dalam 

mengaplikasikan e-pembelajaran, terdapat beberapa objektif kajian yang ingin dicapai 

seperti berikut: 

1. Menentukan tahap 

a) kepemimpinan transformasional guru besar. 

b) kepemimpinan instruksional guru besar. 

c) kompetensi ICT guru. 

d) motivasi guru dalam mengaplikasikan e-pembelajaran. 

2. Menentukan terdapat perbezaan yang signifikan terhadap tahap motivasi guru 

dalam mengaplikasikan e-pembelajaran berdasarkan jantina, kelulusan akademik, 

dan pengalaman mengajar guru. 

3. Menentukan terdapat kesan langsung antara gaya kepemimpinan transformasional 

guru besar dengan motivasi guru dalam mengaplikasikan e-pembelajaran. 

4. Menentukan terdapat kesan langsung antara gaya kepemimpinan instruksional 

guru besar terhadap motivasi guru dalam mengaplikasikan e-pembelajaran. 

5. Menentukan terdapat kesan langsung antara kompetensi ICT guru dengan motivasi 

guru dalam mengaplikasikan e-pembelajaran. 

6. Menentukan terdapat pengaruh yang signifikan gaya kepemimpinan 

transformasional dan instruksional guru besar serta kompetensi ICT guru terhadap 

motivasi guru rendah dalam mengaplikasikan e-pembelajaran. 

7. Menentukan sama ada faktor demografi seperti jantina, kelulusan akademik, dan 

pengalaman mengajar guru bertindak sebagai moderator dalam pengaruh antara 



© C
OPYRIG

HT U
PM

 

14 

 

gaya kepimpinan transformasi dan instruksional guru besar serta kompetensi ICT 

guru terhadap motivasi guru untuk mengaplikasikan e-pembelajaran. 

8. Menentukan model fit bagi model kajian yang terbentuk dapat menjelaskan 

perhubungan antara pengaruh kepemimpinan transformasi, kepemimpinan 

instruksional, dan kompetensi ICT guru terhadap motivasi  guru dalam 

mengaplikasikan e-pembelajaran. 

 

1.5 Persoalan Kajian 

 
Berdasarkan objektif kajian yang dinyatakan, beberapa persoalan yang dapat 

dikemukakan untuk menganalisis kajian ini dengan lebih lanjut. Antara persoalan 

kajian ialah: 

1. Apakah tahap 

a) kepemimpinan transformasional guru besar? 

b) kepemimpinan instruksional guru besar? 

c) kompetensi ICT guru? 

d) motivasi guru dalam mengaplikasikan e-pembelajaran? 

2. Adakah terdapat perbezaan yang signifikan terhadap tahap motivasi guru dalam 

mengaplikasikan e-pembelajaran berdasarkan jantina, kelulusan akademik, dan 

pengalaman mengajar guru? 

3. Adakah terdapat kesan langsung antara gaya kepemimpinan transformasional guru 

besar dengan motivasi guru dalam mengaplikasikan e-pembelajaran? 

4. Adakah terdapat kesan langsung antara gaya kepemimpinan instruksional guru 

besar terhadap motivasi guru dalam mengaplikasikan e-pembelajaran? 

5. Adakah terdapat kesan langsung antara kompetensi ICT guru dengan motivasi 

guru dalam mengaplikasikan e-pembelajaran? 

6. Adakah terdapat pengaruh yang signifikan gaya kepemimpinan transformasional 

dan instruksional guru besar serta kompetensi ICT guru terhadap motivasi guru 

dalam mengaplikasikan e-pembelajaran? 

7. Adakah faktor demografi seperti jantina, kelulusan akademik, dan pengalaman 

mengajar guru bertindak sebagai moderator dalam pengaruh antara gaya 

kepimpinan transformasi dan instruksional guru besar serta kompetensi ICT guru 

terhadap motivasi guru untuk mengaplikasikan e-pembelajaran? 

8. Adakah model fit bagi model kajian yang terbentuk dapat menjelaskan 

perhubungan antara pengaruh kepemimpinan transformasi, kepemimpinan 

instruksional, dan kompetensi ICT guru terhadap motivasi  guru dalam 

mengaplikasikan e-pembelajaran? 

 

1.6 Hipotesis Kajian 

 
Dalam kajian ini mempunyai beberapa hipotesis alternatif yang dibentuk oleh 

penyelidik bagi membantu membuat penjelasan terhadap keputusan kajian yang 

berkaitan. Hipotesis alternatif yang dihasilkan ini adalah bertujuan untuk menjawab 

soalan-soalan kajian, meneroka kesan, hubungan atau perbezaan yang wujud dalam 

populasi, yang boleh membawa kepada pandangan atau kesimpulan baharu tentang 

fenomena yang dikaji berdasarkan bukti empirikal. Berdasarkan hasil kajian bahan-

bahan bacaan yang berkaitan, maka hipotesis-hipotesis berikut dikemukakan untuk 

diuji pada aras signifikan 0.05. Secara keseluruhannya, berikut merupakan hipotesis-

hipotesis alternatif kajian yang akan di bina adalah seperti berikut: 

HA1: Terdapat perbezaan yang signifikan terhadap tahap motivasi guru dalam 

mengaplikasikan e-pembelajaran berdasarkan jantina. 



© C
OPYRIG

HT U
PM

 

16 

 

HA2: Terdapat perbezaan yang signifikan terhadap tahap motivasi guru dalam 

mengaplikasikan e-pembelajaran berdasarkan kelulusan akademik. 

HA3: Terdapat perbezaan yang signifikan terhadap tahap motivasi guru dalam 

mengaplikasikan e-pembelajaran berdasarkan pengalaman mengajar. 

HA4: Terdapat kesan langsung antara gaya kepemimpinan transformasional 

guru besar dengan tahap motivasi guru dalam mengaplikasikan e-

pembelajaran. 

HA5: Terdapat kesan langsung antara gaya kepemimpinan instruksional guru 

besar dengan motivasi guru dalam mengaplikasikan e-pembelajaran. 

HA6: Terdapat kesan langsung antara  kompetensi ICT guru dengan motivasi  

guru dalam mengaplikasikan e-pembelajaran. 

HA7: Terdapat pengaruh yang signifikan gaya kepemimpinan transformasional 

dan instruksional guru besar serta kompetensi ICT guru terhadap motivasi 

guru dalam mengaplikasikan e-pembelajaran. 

HA8: Demografi guru iaitu jantina guru berperanan sebagai moderator ke atas 

pengaruh gaya kepemimpinan transformasional dan instruksional guru 

besar serta kompetensi ICT guru terhadap motivasi guru dalam 

mengaplikasikan e-pembelajaran. 

HA9: Demografi guru iaitu kelulusan akademik guru berperanan sebagai 

moderator ke atas pengaruh gaya kepemimpinan transformasional dan 

instruksional guru besar serta kompetensi ICT guru terhadap motivasi guru 

dalam mengaplikasikan e-pembelajaran. 

HA10: 
Demografi guru iaitu pengalaman mengajar guru berperanan sebagai 

moderator ke atas pengaruh gaya kepemimpinan transformasional dan 

instruksional guru besar serta kompetensi ICT guru terhadap motivasi guru 

dalam mengaplikasikan e-pembelajaran. 

 

1.7 Skop Dan Batasan Kajian  

 

1.7.1 Teori 

 

Kajian ini melibatkan beberapa teori sebagai sorotan literatur yang terbahagi kepada 

tiga bahagian iaitu teori kepemimpinan, teori kompetensi  teknologi maklumat dan 

komunikasi ICT, dan teori motivasi. Walaubagaimanapun, hanya beberapa teori yang 

terlibat dalam kajian ini. Terdapat dua teori kepemimpinan yang terlibat iaitu 

kepemimpinan transformasional dan instruksional. Justeru itu, terdapat pelbagai teori 

dan rangka kompetensi ICT namun hanya rangka kompetensi daripada model 

Technological Pedagogical Content Knowledge TPACK diadaptasi dalam kajian ini. 

Seterusnya, kajian ini juga merujuk kepada beberapa teori motivasi guru dalam 

mengaplikasikan e-pembelajaran seperti teori motivasi Maslow, teori faktor motivasi 

Herzberg dan Model Penerimaan Teknologi (TAM).  

 

1.7.2 Metodologi  

 

Kajian ini adalah kajian kuantitatif menggunakan kaedah deskriptif dan korelasi secara 

keratan rentas. Sehubungan dengan itu, bilangan responden hanya melibatkan guru di 

sekolah di zon atau wilayah selatan iaitu Melaka, Negeri Sembilan dan Johor yang 

melibatkan Pejabat Pelajaran Melaka (JPNM), Pejabat Pelajaran Negeri Sembilan 

(JPNS) dan Pentadbiran Pejabat Pelajaran Johor (JPNJ). Walaubagaimanapun, adalah 

diandaikan bahawa faktor dan sebab pemilihan populasi tidak mempengaruhi dapatan, 

kerana terdapat faktor keseragaman homogeneity yang signifikan dalam persekitaran 

sekolah yang dipilih secara keseluruhan. Negeri-negeri zon selatan iaitu Melaka, 

Negeri Sembilan dan Johor dipilih kerana terdapatnya taburan sekolah di kawan 

bandar, pedalaman, sekolah kluster kecemerlangan, sekolah berprestasi tinggi dan 

sekolah bestari. Seramai 480 orang guru yang dipilih dari 34 buah sekolah yang dipilih 

secara pensampelan rawak berstrata berkadaran. memandangkan ketiga-tiga negeri ini 

mempunyai beberapa daerah dan terdapatnya bilangan sekolah bandar dan luar bandar 

yang seimbang dan boleh mewakili sekolah-sekolah di negeri yang lain. Sehubungan 

dengan itu, corak dan senario persekolahan di ketiga-tiga negeri ini adalah sama 

dengan sekolah-sekolah kebangsaan yang terdapat di negeri lain di Malaysia mahupun 

di bandar dan luar bandar. Selain itu, kebanyakan sekolah-sekolah kebangsaan di 

bandar dan pedalaman di Negeri Sembilan, Melaka, dan Johor mempunyai pencapaian 

penarafan bintang Smart School Qualification Standards (SSQS) diantara 3 hingga 5 

bintang (Kementerian Pendidikan Malaysia, 2021). Hal ini penting supaya dapat 

memastikan bahawa sekolah-sekolah ini mempunyai kemudahan ICT (Information 

Communication Technology) seperti peralatan komputer, capaian internet dan 

sebagainya. Oleh yang demikian, sekolah kebangsaan di zon negeri selatan dapat 

mewakili senario persekolahan seluruh Malaysia termasuk sekolah kebangsaan di 

bandar dan luar bandar. 

 

 

1.7.3 Instrumen 

 

Kajian ini menggunakan beberapa instrumen untuk mengukur variabel -variabel bebas 

dan bersandar iaitu kepemimpinan transformasional dan instruksional, kompetensi 

ICT guru, dan motivasi guru dalam mengaplikasikan e-pembelajaran. Antara 

instrumen-instrumen yang digunakan ialah MLQ (Multifactor Leadership 

Questionnaire) yang dibangunkan oleh Bass (1985) untuk kepemimpinan 

transformasional dan Principal Instructional Management Rating Scale (PIMRS) yang 

dibangunkan oleh Hallinger dan Murphy (1985) untuk kepemimpinan instruksional. 

Kompetensi ICT guru pula akan diukur berdasarkan skor markah yang dilaporkan oleh 

guru menggunakan soal selidik yang dibina oleh Schmid, M., Brianza, E., & Petko, D. 

(2020) berdasarkan dan diadaptasi dari Model Pengetahuan Kandungan Pedagogi 

Teknologi ‘The Technological Pedagogical Content Knowledge’ (TPACK) dan untuk 

motivasi guru dalam mengaplikasikan e-pembelajaran pula menggunakan instrumen 

yang diadaptasi daripada instrumen yang dibina oleh Weng et al., (2018) di mana 

instrumen motivasi ini selari dengan model Technology Acceptance Model, TAM. 

 

1.8 Kepentingan Kajian 

 

Gaya kepemimpinan guru besar dan kompetensi ICT guru adalah tergolong dalam 

elemen yang memainkan peranan untuk mempengaruhi motivasi guru dalam 

mengaplikasikan e-pembelajaran. Oleh yang demikian, menyedari akan keadaan serta 

fenomena ini, dapatan kajian ini dapat membantu serta memberi manfaat dan panduan 

kepada pihak yang berkaitan: 

 

 

1.8.1 Perkembangan Teori 

 

Kementerian Pendidikan Malaysia (KPM) dan pengkaji di institusi pendidikan sama 

ada sekolah, institut pendidikan guru mahupun universiti boleh mendapatkan 

pemahaman yang lebih mendalam tentang teori gaya kepemimpinan transformasional 

dan instruksional guru besar yang ditekankan oleh Pelan Pembangunan Pendidikan 

Malaysia (PPPM) 2013-2025 pada anjakan kelima iaitu menerapkan kepemimpinan 

berprestasi tinggi di sekolah. Sementara itu, penekanan terhadap kompetensi ICT guru 

juga dapat diutamakan dan dikuasai dengan optimum dikalangan guru sekolah 

berdasarkan kerangka teori kompetensi ICT guru yang diadaptasi daripada model 

Technological Pedagogical Content Knowledge TPACK. Kompetensi ICT guru juga 

ditekankan dalam Standard Digital Guru yang menilai tahap kompetensi digital guru 

serta merancang pelan intervensi dan keperluan latihan yang membantu meningkatkan 

tahap kompetensi digital dikalangan guru. Justeru itu, dari segi motivasi pula melalui 

model teori penerimaan teknologi atau ‘technology acceptance model’ TAM, KPM 

boleh menilai dan merancang strategi untuk meningkatkan motivasi guru dalam 

mengaplikasikan e-pembelajaran. Motivasi guru dalam mengaplikasikan e-

pembelajaran juga ditekankan dalam PPPM 2013-2025 pada anjakan ketujuh iaitu 

memanfaatkan penggunaan ICT dalam proses pengajaran dan pemudahcaraan bagi 

meningkatkan kualiti pendidikan. Oleh itu, hasil kajian juga ini dapat membuktikan 

bahawa kepemimpinan transformasional dan instruksional dapat mempertingkatkan 

tahap motivasi guru terutamanya dalam menerapkan e-pembelajaran lebih-lebih lagi 

semasa musim pandemik di mana e-pembelajaran ini sangat berguna dalam 

memastikan proses pengajaran dan pemudahcaraan pelajar tidak ketinggalan. Kajian 

ini dapat menilai pengaruh teori kepemimpinan transformasional, instruksional dan 

juga kompetensi ICT guru terhadap motivasi guru dalam mengaplikasikan e-

pembelajaran di mana yang dinyatakan dalam Pelan Pembangunan Pendidikan 

Malaysia 2013-2025 yang menekankan penerapan e-pembelajaran dan teknologi 

maklumat dan komunikasi dalam pengajaran dan pemudahcaraan. 

 

1.8.2 Pembangunan Polisi Pendidikan  

 
Kementerian Pendidikan Malaysia, KPM dan Jabatan Pendidikan Negeri, JPN juga 

boleh memastikan bahawa setiap guru besar diberi penghargaan kepada mereka yang 

berpotensi dan memberi komitmen yang sangat baik dalam meningkatkan prestasi 

sekolah dan kebolehan memimpin berdasarkan maklumat yang didapati daripada 

kakitangan yang ditadbirnya. Bahagian Pendidikan Guru (BPG) dapat mewujudkan 

atau melaksanakan kursus dan latihan dari segi pembangunan atau kepemimpinan 

yang sesuai memfokus kepada persediaan untuk melahirkan pemimpin serta guru-guru 

yang komitmen terhadap tanggungjawab tugas-tugas di sekolah seperti Program 

Transformasional Minda, Apple teacher, Microsoft teacher, program pensijilan 

google, kursus pengurusan berkesan menggunakan aplikasi komputer, kursus 

pengurusan pembelajaran maya, kursus asas komputer, kursus pemantapan teknologi, 

dan kursus kompetensi berimpak tinggi . Jabatan Pendidikan Negeri (JPN), dan 

Pejabat Pendidikan Daerah (PPD) boleh mengoptimumkan profesionalisme perguruan 

dengan mempertingkatkan nilai dan taraf guru serta mengambil langkah untuk 

menangani isu-isu berbangkit secara adil, tegas dan bijaksana. Kementerian 

Pendidikan Malaysia dapat mengkaji pengaruh Kepemimpinan Transformasional dan 

Instruksional guru besar terhadap motivasi guru dalam polisi pendidikan yang terkini 

iaitu penerapan Teknologi Maklumat dan Komunikasi merentas kurikulum. 

 

1.8.3 Pengamal Pendidikan 

 
Pengurusan institusi pendidikan dan sekolah, iaitu guru besar dapat melahirkan 

pengurusan sumber manusia yang berkesan dan cekap, persekitaran kerja yang 

membolehkan yang secara tidak langsung memberi impak positif kepada proses 

pengajaran menggunakan teknologi dan e-pembelajaran, termasuk kecemerlangan 

dalam aktiviti kokurikulum dan penggunaan Teknologi Pelaksanaan PAK 21. Kajian 

ini dapat menjadi garis panduan kepada guru besar untuk menyesuaikan kedua-dua 

gaya kepemimpinan iaitu transformasional dan instruksional untuk mempengaruhi 

motivasi guru dalam mengaplikasikan e-pembelajaran seiring dengan dasar 

pendidikan yang terbaru iaitu menerapkan teknologi maklumat dan komunikasi 

merentas kurikulum. Kementerian Pendidikan Malaysia (KPM) dan Jabatan 

Pendidikan Negeri (JPN) khasnya supaya dapat membuat pemantauan serta 

melaksanakan kursus dan latihan yang bersesuaian serta menyediakan kelengkapan 

dan tenaga kerja yang berkesan. KPM dan JPN juga boleh mengenal pasti kelebihan 

dan kelemahan guru besar sekolah dalam urusan pentadbiran, kepemimpinan, dan 

pelaksanaan e-pembelajaran di sekolah. Kementerian Pendidikan Malaysia (KPM), 

Jabatan Pendidikan Negeri (JPN), Pejabat Pendidikan Daerah (PPD) dapat mengkaji 

kesediaan guru besar dan guru-guru dalam mengaplikasi e-pembelajaran dalam proses 

pengajaran dan pemudahcaraan di sekolah terutamanya sekiranya negara mengalami 

keadaan yang darurat seperti yang terjadi baru-baru ini iaitu tercetusnya wabak Covid-

19 di mana pelajar tidak dapat hadir ke sekolah dan hanya boleh meneruskan proses 

pembelajaran secara e-pembelajaran. 

 

 

1.9 Definisi Konseptual Dan Operasional 

 

1.9.1 Kepemimpinan Transformasional  

Konseptual: Menurut Bass dan Ruth (2008), kepemimpinan transformasional adalah 

salah satu gaya kepemimpinan berkarisma di mana ciri dan tingkah laku pemimpin 

yang memberi inspirasi, intelektual, dan bertimbang rasa secara peribadi kepada 

pengikutnya.  

 

Operasional: Dalam kajian ini, kepemimpinan transformasional merupakan salah satu 

gaya kepemimpinan yang diamalkan oleh  sekolah rendah, dengan beberapa dimensi 

pengaruh ideal/karisma, rangsangan intelek, motivasi, dan pertimbangan peribadi. 

Kepemimpinan transformasional ini akan diukur menggunakan soal selidik MLQ 

(Multifactor Leadership Questionnaire) yang dibangunkan oleh Bass (1985) 

berdasarkan skor yang dilaporkan oleh guru pada empat dimensi ini. 

 

1.9.2 Kepemimpinan Instruksional 

 

Konseptual: Kepemimpinan instruksional boleh ditakrifkan sebagai tindakan yang 

diambil oleh  atau guru kelas atau wakil mereka untuk menggalakkan perkembangan 

pembelajaran pelajar (Greenfield, 1987 & Hill, 2018). Dengan erti kata lain, 

kepemimpinan instruksional merupakan satu bentuk kepemimpinan yang menekankan 

keberkesanan pengajaran dan pelaksanaan proses pembelajaran dan pemudahcaraan. 

 

Operasional: Gaya kepemimpinan instruksional merupakan tugas utama guru besar 

sebagai gaya kepemimpinan yang meningkatkan dan mentransformasikan proses 

pengajaran dan pemudahcaraan sekolah (Hallinger & Murphy, 1985). Dalam kajian 

ini, kepemimpinan instruksional adalah gaya kepemimpinan yang diamalkan oleh guru 

besar yang mempunyai tiga dimensi: menentukan misi sekolah, mengurus rancangan 

pembelajaran, dan mewujudkan suasana pembelajaran sekolah. Kepemimpinan 

instruksional ini akan diukur dengan skor markah yang dilaporkan oleh guru pada 

Principal Instructional Management Rating Scale (PIMRS) yang dibangunkan oleh 

Hallinger dan Murphy (1985). 

1.9.3 Kompetensi ICT Guru 

Konseptual: Kompetensi ditafsirkan sebagai keupayaan, pengetahuan, sikap, 

kemahiran, dan kebolehan untuk menjalankan tugas dengan jayanya dan berkesan 

(Leong Mei Wei, 2017). Kompetensi ICT guru pula ialah pengetahuan, literasi,  

kemahiran, dan kecekapan yang mesti dimiliki oleh guru untuk menggunakan ICT 

terutamanya dalam proses pengajaran dan pemudahcaraan (PdPc) (Darus & Hamid, 

2018). Oleh itu, guru perlu mempunyai tahap kompetensi ICT yang optimum demi 

meningkatkan tahap penguasaan ICT, kefahaman kegunaan ICT dalam kurikulum, dan 

kesedaran ICT serta kesannya menghasilkan pengajaran yang berkesan. 

 

Operasional: Dalam kajian ini, kompetensi ICT guru merupakan pengetahuan, literasi, 

serta kemahiran ICT yang ada pada seorang guru yang mempunyai tujuh dimensi iaitu 

pengetahuan teknologi (TK), pengetahuan pedagogi (PK) dan pengetahuan kandungan 

(CK), pengetahuan kandungan pedagogi (PCK), pengetahuan pedagogi teknologi 

(TPK), pengetahuan kandungan teknologi (TCK), dan pengetahuan kandungan 

pedagogi teknologi (TPACK) (Agustini et al., 2019). Oleh itu, instrumen yang akan 

digunakan untuk mengukur kompetensi ICT guru berdasarkan model TPACK ini 

diadaptasi daripada instrumen yang dibina oleh Schmid et al., (2020). 

 

 

1.9.4 Motivasi Guru Dalam Mengaplikasikan E-Pembelajaran  

 

Konseptual: Motivasi bergantung kepada persepsi bahawa perilaku atau perbuatan 

seseorang itu adalah berpunca dari dorongan dalaman dan tahapnya akan berkurangan 

sekiranya kecekapan dan rasa disiplin diri rendah (Asbulah et al., 2018),. Seseorang 

itu akan bermotivasi apabila mereka melakukan sesuatu aktiviti atau sesuatu untuk 

mendapatkan ganjaran, mengelakkan hukuman, menggembirakan seseorang, atau atas 

sebab lain yang tidak berkaitan dengan aktiviti yang dilakukan (Woolfolk, 2018). 

Justeru itu, Waller et al., (2019) menyatakan bahawa e-pembelajaran merupakan 

proses pembelajaran dan pengajaran dengan menggabungkan prinsip proses 

pembelajaran berasaskan teknologi. Berdasarkan pandangan di atas, dapat 

disimpulkan bahawa e-pembelajaran melibatkan penerimaan keberkesanan 

penggunaan teknologi seperti komputer, laman web, dan internet untuk meningkatkan 

kualiti pengajaran dan pemudahcaraan antara guru dan pelajar. Secara keseluruhannya, 

motivasi guru dalam mengaplikasikan e-pembelajaran adalah merangkumi sikap, 

kepercayaan, komitmen dan sokongan yang mereka terima, yang kesemuanya 

menyumbang kepada kejayaan integrasi teknologi dalam sistem pendidikan. 

 

Operasional: Dalam kajian ini, motivasi e-pembelajaran adalah adaptasi kepada 

motivasi intrinsik dan motivasi ekstrinsik amalan guru sekolah. Motivasi untuk 

mengajar e-pembelajaran akan diukur berdasarkan skor yang dilaporkan oleh guru 

berdasarkan soal selidik yang diadaptasi daripada instrumen yang dibina oleh Weng, 

Yang, Ho and Su (2018) dan Talirkodi (2017) di mana instrumen motivasi ini selari 

dengan model TAM. 

 

 

1.10 Rumusan 

 

Pengaruh kepimpinan transformasi dan instruksional guru besar, serta kompetensi ICT 

guru terhadap motivasi guru dalam mengaplikasikan e-pembelajaran memainkan 

peranan penting dalam memupuk persekitaran yang menyokong dalam pelaksanaan e-

pembelajaran di sekolah. Kepimpinan transformasi, yang dicirikan oleh visi, inspirasi, 

dan rangsangan intelek, telah terbukti memberi kesan positif terhadap prestasi sekolah 

dan kejayaan pelaksanaan inovasi pendidikan seperti e-pembelajaran. Selain itu, guru 

besar yang mengamalkan kepimpinan instruksional menyedari kepentingan 

menyediakan guru dengan kemahiran dan keyakinan yang diperlukan untuk 

mengaplikasikan e-pembelajaran untuk meningkatkan prestasi pembelajaran pelajar. 

Selain itu, kompetensi ICT guru memainkan peranan penting dalam memastikan guru-

guru mempunyai pengetahuan dan kemahiran yang optimum untuk mengaplikasikan 

e-pembelajaran dengan berkesan. Tambahan pula, motivasi guru adalah element utama 

dalam kesediaan mereka untuk mengaplikasikan e-pembelajaran dan 

mengintegrasikan teknologi secara berkesan ke dalam proses pengajaran dan 

pemudahcaraan. Memahami interaksi antara gaya kepimpinan guru besar, kompetensi 

ICT guru, dan motivasi guru adalah penting untuk mewujudkan persekitaran yang 

menyokong yang memudahkan penggunaan e-pembelajaran secara berkesan dalam 

sistem pendidikan. Dengan mengkaji hubungan variabel ini, institusi pendidikan boleh 

menggalakkan motivasi guru dan memastikan integrasi e-pembelajaran yang berjaya, 

akhirnya meningkatkan kualiti pendidikan dan hasil pembelajaran.  

